
SESTRE U PIDŽAMI 

 

Danas je treći dan festivala.  

Jučer smo gledali tri predstave tako da izgleda kao da je peti dan, jer su se okrugli stolovi za 

predstave završili negdje oko ponoći. 

Prvo su Vitežani u Maloj Sali razigrali i nasmijali publiku. 

„Pidžama za šestero“ je predstava koja se igra, što bi neki rekli, nema gdje je nema. 

Jako poznat tekst, ali uvijek zanimljiv. 

Vodvilj gdje se ulazi – izlazi, nesporazum, komične situacije i na kraju rasplet. 

Nasmijana publika. 

Potom Banjalučani sa predstavom „Četiri sestre“. 

Braćo moja mila, predstava, pa nije predstava, pa opet predstava, pa ispitivanje, pa razumijemo, 

pa ništa ne kontamo, a ne kontaju ni oni, pa ispitivanja o seksu, jest lezbejka, nije lezbejka, vole 

se, svađaju se ko prave sestre. 

Eto. 

A danas je lijep dan. 

Nebo je prošarano bijelim oblacima. 

S obzirom na to da je sinoć iza ponoći bio jak pljusak, zrak se iščistio i sve se opet vratilo u 

normalu.  

Večeras AP „Daske“ iz Laktaša sa predstavom „Smrt Gospodina Goluže“. 

Bit će zanimljivo, jer to je gospodin Goluža. 

Idemo dalje. 

RAZGOVOR                                           MARKO 

SA…                                                        MISIRAČA 
ČLAN STRUČNOG ŽIRIJA 

 

 

 

 

 

 

 

 

 

 

 

Član stručnog žirija 53. Teatarskog festivala Fedra je reditelj Marko Misirača. Marko, 

nije ti prvi put da si član žirija. Bio si, ako se ne varam, prije deset godina, a danas si mi 

spomenuo da si bio i selektor FEDRE jedne godine? 

Tako je, to je bilo godinu za godinom. Prvo sam bio član žirija, a kad su me upoznali, onda su 

mi dali i poziv da budem selektor. Radujem se što sam ponovo došao ovdje. Utisci su sada čak 

i bolji nego tada prvi put. Ovo je stvarno jedan od najboljih festivala u regiji – kompletna 

atmosfera festivala, ljudi koji ga čine, ljudi koji dolaze, svi to osjećaju i vide, i svi pričamo o 

tome. Dakle, FEDRA zaista nije slučajno najstariji festival u BiH. I ima odličnu tradiciju i sjajne 

mlade ljude koji prate svaku predstavu i iskreno vole teatar, vole umjetnost. 

Je li se nešto promijenilo u ovih deset godina otkad si bio prvi put u žiriju, kad govorimo 

o amaterskim pozorištima? Na početku smo FEDRE, ali možeš li napraviti neki osvrt? 

Pa, malo je nezahvalno da dajem konačan sud jer smo vidjeli tek par predstava. Tako da ću 

ozbiljniju ocjenu moći dati tek na kraju. Amaterizam je, kao i cijela kultura kod nas, posebno u 

finansijskom smislu, dosta ugrožen. Ali, i dalje očigledno postoje ljudi koji to vole, i više nego 

profesionalci, i upravo zato se to i održava. Imao sam priliku da budem u žiriju još jednog 

amaterskog festivala u Srbiji „Pasaž fest“, koji je regionalnog, jugoslovenskog karaktera. Mi  

koji smo službeno profesionalci, mogli bismo mnogo naučiti od njih. Mislim da ta granica ne 

treba da bude toliko oštra, trebalo bi da imamo više kontakta i saradnje. Evo, Senad Milanović, 

čiju smo predstavu gledali sinoć, postao je profesionalac u međuvremenu, ali se na najbolji 

mogući način vraća svom gradu, pomaže i donosi ono što je naučio kroz zanat. Tu pozitivnu 

energiju iz koje jedino može nastati nešto dobro u pozorištu. To vidim u svim tim amaterskim 

pozorištima i radujem se što ću kroz naredne dane moći steći širu sliku o stanju u BiH. 

Ono što mi je ostalo kao snažan utisak i što mislim da je važno spomenuti jeste atmosfera u 

Bugojnu prije 12–13 godina. Tada su pozorišta iz Republike Srpske, Federacije, iz Trebinja, 

Banje Luke, Bugojna, svih gradova, mnogo bolje sarađivala. Ta saradnja je bila protočnija, 

vjerovatno jer su amateri manje opterećeni politikom, rasterećeniji su nego profesionalci, nisu 

vezani za budžete. Bilo je divno vidjeti kako sve funkcioniše, kao da rata nije ni bilo, kao da je 

sve i dalje normalno. A, nažalost, znamo da nije. Političari stalno zveckaju oružjem i prijete, ali 

ovdje, kada dođeš u Bugojno, to ti dođe kao neka republika za sebe. Republika Bugojno. 

Pošto se bližimo kraju, jesi li ti imao priliku sarađivati s amaterima? 

Kako da ne! Pa ja mislim da je velika većina nas profesionalaca potekla iz amaterizma, iako 

možda to neko neće priznati, ali tako je. Živio sam u više različitih gradova i svugdje gdje sam 

bio, bavio sam se amaterizmom, bilo kroz osnovnu i srednju školu, bilo kroz razne trupe. 

Najviše u Bosanskoj Dubici. Tamo sam, recimo, upoznao Darka Cvijetića i Aleksandra 

Stojkovića. Oni su dolazili da rade s nama iz Banje Luke, iz Prijedora. Sad više ni ne znam da 

li tamo još postoji amatersko pozorište, ali iz tog jezgra nas je nekoliko postalo profesionalci. 

To mi je sasvim logičan put i najmanje što možemo jeste da se na ovaj način vratimo amaterima 

i pružimo im podršku. 

Još jedno pitanje za kraj – na šta ćeš najviše obraćati pažnju pri ocjenjivanju predstava? 

Naravno, to ćemo raditi u konsultaciji s kolegama iz žirija, ali meni će prioritet biti, da tako 

kažem, radost igre. Ta iskonska strast i potreba da se izađe na scenu i da se s te scene nešto 

poruči publici, bilo da je riječ o drami, komediji, nije važno. To je ono što smo već vidjeli i 

sinoć i jutros, i to je po meni ono čime bi se trebali voditi. A mislim da je to karakteristično za 

amaterski teatar, igraju s većim žarom nego profesionalci. 

Hvala ti na razgovoru!  

SA PREDSTAVE                                        GRADSKO  

''PIDŽAMA ZA ŠESTERO''                  KAZALIŠTE                   

                                                                  VITEZ 

SA                                                      PREDSTAVA 

OKRUGLOG STOLA             ''PIDŽAMA ZA ŠESTERO'' 
 

 

 

 

 

 

 

 

 

 

 

 

 

Senada Milanović, moderatorica Okruglog stola, pozdravila je prisutne, predstavila 

glumački ansambl i čestitala na odličnoj izvedbi. Zamolila je voditelja Gradskog kazališta 

mladih Vitez da predstavi rad Kazališta, pošto se prvi put pojavljuju na Festivalu FEDRA. 

Ivan Sajević, voditelj Gradskog kazališta Vitez, istaknuo je da su članovi njihovog kazališta 

različitih uzrasta, od osnovne i srednje škole do ljudi koji su svoje akademsko obrazovanje 

davno završili. Dodao je kako su jako aktivne sve grupe i da premijerno izvedu pet ili šest 

predstava godišnje, kao i to da često gostuju u drugim pozorištima/kazalištima. Sljedeće godine 

slave dvadeset godina postojanja i pripremaju značajan program za tu priliku. Kao poseban 

uspjeh, istaknuo je da je šest njihovih članova završilo akademiju i da se često vraćaju kao 

saradnici u njihovo kazalište. 

Senada Milanović je dodala da joj je izuzetno drago što ansambl čine prosvjetni radnici jer su 

oni nosioci kulture, a uzor su učenicima. Osvrnula se na komediju intrige koja postaje vodvilj, 

a zatim je postavila pitanje režiseru o tome da li je i koliko je bilo teško raditi na tekstu Marka 

Kamoletija, budući da je tekst svima poznat i rado igran u pozorištima. 

Marko Mirković, režiser predstave, odgovorio je da je davno gledao predstavu i da se zaljubio 

u tekst, te da od tada raste želja da ga uradi sa odgovarajućom ekipom, naglasivši da su izmjene 

koje je pravio minimalne. Dodao je da je imao veliku inspiraciju i da je sa žarom radio i da mu 

je mala scena bila izazov.  

Senada Milanović je pitala glumce da li im je bilo teško zapamtiti ulaze i izlaze, budući da ih 

ima puno, a naglasila je da se ovakve predstave nazivaju i vrata komedije. 

Bruno Grebenar, glumac u predstavi, odgovorio je da su oni imali ideje koje su prelazile u 

improvizaciju, ali da su sa Markom dogovarali rješenja za pojedine scene. Rekao je i da im je 

ovo trideset i osmo igranje, da su uigrani, te da su kroz predstavu izgradili prijateljstvo. 

Marko Misirača, član stručnog žirija, čestitao je ansamblu na razigranosti, ozbiljnosti i 

dobrom tempu, što je kod vodvilja i najvažnije. Tako su energiju prenijeli na publiku. Dodao je 

da trebaju biti ponosni na profesionalnost i na broj odigranih predstava. 

Vanesa Glođo, članica stručnog žirija, složila se i istakla da su i glumci i režiser pristupili 

vrlo profesionalno ovom poslu  i zbog toga imaju hit predstavu na čemu im čestita. 

Aldin Omerović, član stručnog žirija, čestitao je na impozantnih šest akademaca koji su 

izgrađeni u Gradskom kazalištu mladih Vitez. Osvrnuo se na vodvilj kao na vrlo zahtjevnu 

dramsku vrstu za koju moraš biti i fizički i mentalno spreman, tačan i timski uigran da bi se 

replike brzo smjenjivale i kako bi se održala pažnja publike. Pohvalio je neopterećenost igre i 

rekao da publika to cijeni. 

Strajo Krsmanović je čestitao ansamblu na igri i na tome što su publici priuštili jedno veselo 

veče. Istaknuo je dragocjenost amaterskog pozorišta zbog opuštenosti glumaca. 

Sanja Vojvodić, Banjalučko studentsko pozorište, dodala je da se divi entuzijazmu i ljubavi 

amaterskih glumaca koji i pored svojih poslova uspješno rade i uživaju. 

Za kraj je Vanesa Glođo iskazala svoju nadu da će neko prepoznati važnost dramskog odgoja u 

razvoju djece te da će dramski odgoj naći svoje mjesto kao predmet u nastavi po uzoru na 

Francusku.              

KNJIGA                          ''PIDŽAMA ZA ŠESTERO'' 

UTISAKA                         GRADSKO KAZALIŠTE MLADIH VITEZ 

 

„Suzana je divna! Svi ste divni! Bravo!“ 

 

 

       „Mislim da mi treba ljubavnik?“ 

 

 

              „Lijepa komedija.“ 

 

 

               „Suza... wow.“ 

 

 

„Kuharica legenda.“ 

 

 

                               „Humer je vrh!“ 

 

 

„Bilo koje pitanje zaslužuje naplatu!“ 

 

 

„Izvrsno! Posebne pohvali Suzi.“ 

 

 

          „Odlična komedija, sve nas je     

                      oraspoložila, hvala Vitez.“ 

„Predobri su bili.“ 

 

 

        „Odrađeno sa stilom.“ 

 

 

                        „Bezveze.“ 

 

 

               „Jao, bomba.“ 

 

 

 „Bravo.“ 

 

 

            „Go Suzana.“ 

 

 

„Suzana goath.“ 

 

 

„Mehhhh.“ 

 

 

„<3 <3 <3“ 

RAZGOVOR                    MARKO MIRKOVIĆ 

SA…                          REŽISER PREDSTAVE ''PIDŽAMA ZA ŠESTERO'' 

 

 

 

 

 

 

 

 

 

 

 

 

 

 

 

 

 

 

Drugog dana 53. Teatarskog festivala FEDRA, publika je imala priliku pogledati dvije 

predstave u takmičarskom programu, a jedna od njih je“ Pidžama za šestero“, Gradskog 

kazališta mladih Vitez, čiju režiju potpisuje Marko Mirković. Hvala ti za sjajnu 

predstavu. Imao si priliku da čuješ, publika je stvarno uživala, a već ste je izvodili i na 

festivalima širom regije i vjerujem da publika isto reaguje. 

Tako je, publika reaguje baš ovako kao i večeras. I, evo, to je nama negdje najbolji pokazatelj 

da smo mi napravili dobar posao i da se predstava može igrati i da će uživati i glumci i publika. 

Večeras smo osjetili jako lijepu energiju od publike u Bugojnu i prezadovoljni smo kako je 

prošlo.  

 

Zanimljiva je tema koju ste odabrali. Ovo je ljubavni četverougao, mogu li ga tako 

nazvati? 

Tako je, četverougao, tema je uvijek aktuelna i uvijek zabavna i nekako nasmije publiku. U 

pitanju je komedija, ali evo, na kraju, naši likovi dođu do nekih spoznaja, da se ne trebaju 

zapravo miješati ovi oženjeni i udati sa neoženjenim i sa neudatim. I pored njih, imamo još dva 

lika koja su u svom svijetu, dakle, kuharica i njen muž - zanimljiv spektar likova, rekao bih, 

koji donose ovu priču. 

Koliko je teško postaviti komediju?  Sad me ispravi ako griješim, a čini mi se da reditelji 

ne bježe od toga. 

Pa da, ja sam glumac prije svega i moram priznati da se nisam pretjerano opterećavao da li će 

to biti teško. Ja sam samo dobio nalet inspiracije. Nekad, kad sam gledao ovu predstavu, rekao 

sam da bih volio jednog dana nešto ovako da radim. I evo, kad se ukazala prilika u Vitezu, 

odlučio sam da sa jednom odraslom ekipom, amaterskom skupinom, napravim neku predstavu. 

Prvi tekst koji mi pao na pamet, bio je „Pidžama za šestero“ i onda sam u naletu inspiracije 

uradio tu adaptaciju teksta i nisam pretjerano razmišljao o nekim negativnim posljedicama, a 

dobio sam i dobru povratnu informaciju od glumaca. Probe su bile jako zanimljive, te imamo 

produkt koji je jako dobar.  

 

Maloprije si spomenuo, prvi put si na FEDRI. Tek ste stigli, tek ste odigrali predstavu pa 

sad ne znam koliko si mogao da upiješ ovu atmosferu. 

Jesam. Nisam uspio mnogo, ali ono što sam uspio, evo, sa samog ulaza, organizacije, dakle, 

energija ljudi ovdje je fenomenalna. Zaista. To mislim ja, misle i glumci, i direktor Kazališta -  

cijela ekipa iz Viteza. Prvi put smo tu i svi smo se složili da je jako lijepa energija koja nas je 

dočekala i stoga nam je pomogla da i predstava bude još bolja.   

 

Ne znam koliko znaš da su okrugli stolovi ovdje jako bitni i ono što je posebno je da su i 

publika i žiri jako otvoreni.  
Znam da ima okrugli stol, ne znam tačno kako je koncipiran, ali evo, drago mi je. Želim da 

lijepo razgovaramo i razmjenjujemo iskustva. Na okruglom stolu svi možemo nešto naučiti. Ja 

kao reditelj, kao glumac profesionalac koji je radio sa amaterima, moram priznati da sam mnogo 

od njih naučio, tako da, evo i večeras, kada neko ko bude na tom okruglom stolu ima želju nešto 

da kaže, da razmijenimo iskustva, mislim da bi dobro došlo za samu predstavu. 

 

Sad si spomenuo, dakle, završio si akademiju za glumca, profesionalac si.  Ovo su amateri, 

amatersko pozorište. Je li tačno da amateri igraju sa većim žarom od vas, profesionalaca? 

Pa moram priznati da sam kao mali počeo u Kazalištu u Vitezu igrati od petog osnovne. Bio 

sam amater i ponikao sam iz ovog kazališta i odatle moja želja da upišem glumu. Posebna je ta 

radost i igra koju amateri imaju. Ono što sam sam sebi rekao kada sam upisao Akademiju i kada 

sam je završio, jeste da nikad ne želim da, zapravo, izgubim, tu posebnu zaigranost i radost igre 

koja je kod amatera fenomenalna. Ja bih rekao pokretač. Pokretač svega. 

 

Hvala ti puno za ovu sjajnu predstavu, za smijeh večeras, želim ti puno sreće. 

PREDSTAVLJAMO                             ILIJANA 

GLUMICU VEČERI                 BUDIMIR TRUPINA                                       
                                              PREDSTAVA ''PIDŽAMA ZA ŠESTERO''                                                                                        
 

 

 

 

 

 

 

 

 

 

 

 

 

 

 

 

 

 

 

 

 

 

 

Predstavite nam ukratko sebe i svoje pozorište. 

Ja sam Ilijana Budimir Trupina i dolazim iz Nove Bile. Ovo je „Kazalište Mladih“ Vitez, a 

treba istaći da je predstava rađena u koprodukciji sa Hrvatskim centrom Nova Bila u kojoj  

radim kao tajnica već nekih sedamnaest godina. Predstavu je režirao Marko Mirković. Svi mi 

koji igramo u predstavi smo prijatelji i poznanici tako da smo se, prije svega, iz tih prijateljskih 

razloga okupili da napravimo ovu predstavu odrasle scene. Gradsko kazalište je inače jako 

bogato članstvom, ima tu grupa koje su mlađe od nas i koje također rade i stvaraju predstave. 

Gradsko kazalište radi i egzistira već preko dvadeset godina. Osnivač kazališta je Ivan Sajević 

koji je producent i ove predstave zajedno sa gospodinom Draganom Đidom. 

Predstava je jedna sjajna komedija koju ste vi sa svojim kolegama sjajno iznijeli na sceni. 

Kako je predstava nastala i kakav je njen dosadašnji teatarski život? 

Znate kako, Ana i Bruno, Ana igra Suzi a Bruno Roberta, su doslovno u Kazalištu od malih 

nogu, a mi ovi malo stariji od njih smo nekada bili u kazalištu, ali smo imali nekoliko godina 

pauze. Tako je i sam proces, vezan za ovu predstavu, krenuo od te naše želje da se ponovo 

vratimo daskama koje život znače. Kazalište je, zapravo, svima nama falilo i ta želja je bila, 

čini mi, se presudna u stvaranju ove predstave. Krenuli smo je raditi negdje 2019. godine pred 

Božić. Međutim, korona nas je omela u radu, tako da ispada da smo predstavu spremali dugo 

jer smo je prvi put izveli 2021. godine. Večeras je bilo 38 izvođenje ove predstave. Predstavu 

smo igrali u Njemačkoj, Srbiji, Hrvatskoj, naravno u Bosni i Hercegovini, a imamo planove 

ove godine i da odemo do Sjeverne Makedonije. Treba istaći da je ovo prvi nastup Gradskog 

kazališta mladih Vitez na Festivalu Fedra i posebno me raduje što je to baš ova predstava. 

 

Kakvi su vaši utisci o našem Festivalu? 

Meni je super, atmosfera je odlična, bugojanska publika je fenomenalna. Bitno je da je publika 

brojna, ali i da zna da reagira i da prati predstavu. Sigurno je da je ovaj Festiva zaslužan za to i 

da je odgojio i stvorio ovakvu publiku koja zna šta je kazališna predstava.  

SA PREDSTAVE                                 BANJALUČKO 

''ČETIRI SESTRE''                            STUDENTSKO                                                 

POZORIŠTE 

SA                                                         PREDSTAVA 

OKRUGLOG STOLA                 ''ČETIRI SESTRE'' 
 

 

 

 

 

 

 

 

 

 

 

 

Senada Milanović, moderatorica Okruglog stola, predstavila je ansambl i pisca teksta, 

primijetila da je Banjalučko studentsko pozorište čest gost na Festivalu FEDRA i da ih publika 

prepoznaje. Obratila se režiseru sa pitanjem zašto je koristio pseudonim i da li je ovo intimna 

drama, satira ili porodična drama? 

Aleksandar  Pejaković, režiser predstave, objasnio je da je pseudonim uzeo zbog toga što je 

teks nastao kombinovanjem desetak književnih djela, nije originalan i da zbog toga nije stavio 

svoje ime. Inspiraciju je dobio slušajući raspravu dvije glumice. Najviše se oslonio na tekst 

Luize Mej Alkot, „Male žene“, koja govori o porodici u Američkom građanskom ratu. Pitanje 

o istinama u tom ratu se lako prenijelo na Bosnu i Hercegovinu i na četiri, najmanje četiri, istine 

u kojima je teško tražiti sličnosti kad društvo insistira na razlikama. Miks tekstova i priča u priči 

su načini na koje pokušavam prenijeti poruku da nema jedne istine.  

Sanja Vojvodić, direktorica Banjalučkog studentskog pozorišta, predstavila je rad pozorišta 

i rekla da je osnovano 1977. godine na Elektrotehničkom fakultetu, da tu glume i volontiraju 

studenti različitih fakulteta koji vole glumu. Iznjedrili su dosta reditelja i glumaca koji im se 

rado vraćaju kao saradnici. Navela je da je važno da se lijepo slažu i druže i privatno. 

Senada Milanović je postavila pitanje glumcima o njihovim utiscima o predstavi i da li su mogli 

pronaći sebe u likovima. 

Natalija Medojević, glumica u predstavi, odgovorila je da se ona u potpunosti mogla 

poistovijetiti  sa ulogom jer ima  puno starijeg brata i sestru, baš kao i lik Divne, te da je baš 

proživljavala te unutrašnje drame. 

Marko Misirača, član stručnog žirija, čestitao je ansamblu na izvedbi i naglasio da mu se 

utisci od viđenih predstava u toku dana još slažu, ali da je prepoznao Pirandelovski stil pozorišta 

u pozorištu  i neku vrstu teatra apsurda. Pohvalio je da su glumice osjetile te stilove, intuitivno 

ih igrale. 

 Vanesa Glođo, članica stručnog žirija, izrazila je svoje divljenje prema glumicama i načinu 

iznošenja ovakvog teksta, pitala se da li bi i sama mogla glumiti u ovakvoj predstavi. Glumice 

su osjetile publiku i na vrijeme ubacivale objašnjenja, pa nastavljale sa fikcijom. 

Aldin Omerović, član stručnog žirija, primijetio je da se osjeti miksanje poetika, kao u nekoj 

pozorišnoj laboratoriji. Dodao je da su najbolji tekstovi oni koji obrađuju temu raspada 

porodice. Pohvalio je scenski govor, artikulisan i usmjeren, također i saradnju glumica na sceni. 

Istaknuo je inteligentno režisersko rješenje koje nas psihološkim realizam uvlači u porodičnu 

priču, iako nam je minut prije toga rečeno da je sve laž kao i momente apsurda koji su posljedica 

onoga što živimo.  

Strajo Krsmanović, pohvalio je igru ansambla i neopterećenost studenata što je razlog da su 

mogli ovako dobro iznijeti predstavu jer, kako je rekao, teško je naći profesionalne glumce koji 

nisu upali u neki kliše. 

Vahid Duraković, čestitao je ansamblu na odličnoj izvedbi i pozvao se na knjigu „Moderna 

teorija drame“ po pitanju pristupa drami. Govori o haosu kojeg živimo i pojedincu koji se 

suprotstavlja svemu sto ga okružuje. 

Senada Milanović se zahvalila svima na učešću na Okruglom stolu i najavila sadržaje sljedećeg 

dana. 

KNJIGA                                   ''ČETIRI SESTRE'' 

UTISAKA                        BANJALUČKO STUDENTSKO POZORIŠTE 

 

 

 

      Dobra. 

 

Odlična predstava, moderna i obuhvata 

sve sestre. Top! 

 

Odlična predstava, zanimljiva, cure su 

za 10! 

 

Sve pohvale! 

 

                     Super predstava! 

 

Predivna predstava, predivne djevojke, 

tako slatke, prirodne i duhovite. Unose 

pozitivu i sreću!! 

 

Svaka čast za glumice! 

 

Žali bože potrošenog vremena. 

 

Predstava super i glumci extra (nije me 

Vahid platio) 

 

Odlična predstava “iz procesa” mislim                             

da će biti pobjednička, ako nije prerano 

za reći! 

RAZGOVOR                                       ALEKSANDAR  

SA…                                                        PEJAKOVIĆ                                
                                           REŽISER PREDSTAVE ''ČETIRI SESTRE'' 

 

 

 

 

 

 

 

 

 

 

 

 

 

 

 

 

 

 

 

 

 

Drugo veče Festivala imali smo priliku pogledati dvije predstave, a jedna od njih je i 

“Četiri sestre” Banjalučkog studentskog pozorišta u režiji Aleksandra Pejakovića. U 

predstavi se radi o četiri sestre koje se nacionalno potpuno različito izjašnjavaju. Možeš 

li nam približiti radnju za one koji nisu gledali predstavu i objasniti rediteljska rješenja. 

Prije svega, objasnio bih zašto je baš to bila ideja koja bi mogla da bude dramski motor koji će 

dalje da pokrene lavinu apsurdnosti, što je u suštini svakodnevnica u BiH. Taj jedan širi kontekst 

ispod sebe krije pitanje da li je moguće zadržati bliskost u društvu koje karakteriziraju 

različitosti. Mi tu postavljamo samo pitanja, jer, kako znate, ne postoji samo jedna istina, već 

minimalno tri, četiri, zavisi. Mi smo ipak htjeli da pokažemo taj jedan apsurd, jer je to sve 

irelevantno i mi treba da gledamo ljubav i ono što nas povezuje, a ne različitosti. 

 

 



  53. TEATARSKI FESTIVAL BIH 
FEDRA 

2025. 

17 
 

 

Na moje drugo pitanje si već odgovorio. Te četiri sestre predstavljaju stanje u BiH. Samu 

BiH? 

Predstavljaju to neko vrijeme za koje svi znamo. Svi su od istog oca i iste majke, ali svaka ima 

svoj interes: jedna za hrvatsku putovnicu, druga ne bi da je zaustavlja policija, treća želi da bude 

ostali, jer nacionalne manjine lakše dobiju posao, četvrta drži do tradicije i hoće da sačuva 

porodicu. Zanimljivo je što publika uvijek reaguje na istim mjestima, a i mi razumijemo da su 

svi ti sukobi donekle vještački.  

 

Pričajmo malo o toj kamernoj sceni. Zašto? Volite da je publika na sceni? 

Kada naše pozorište gostuje na FEDRI, gledalište liči na ono u kamernom teatru. Kod nas, 

gledaoci se nalaze na sve četiri strane. Glumci nemaju toliko iskustva da se na licu mjesta 

prilagode na drugačiju scenu. Postavljeno je tako kako je postavljeno, oni su navikli i da igraju 

okrenuti leđima i to sve ima smisla. Amaterima to dosta olakšava u smislu te dikcije, govora, 

ipak se čuje bolje na metar.  

 

Za kraj, i prije Bugojna ste s ovom predstavom gostovali u Sarajevu u okviru 

Baščaršijskih noći. Kako je reagovala publika? 

Naše pozorište zadnjih par godina dokazuje da je moguće da sa dva ili tri glumca obiđe cijelu 

BiH. Često smo gosti u BKC-u, a ovaj put smo se na poziv direktora rado odazvali. Velika je 

čast gostovati na tom festivalu jer smo skoro jedina predstava, a ostalo su većinom koncerti. 

Jako smo ponosni. 

 

Čestitam i hvala na razgovoru! 

PREDSTAVLJAMO                                    MILICA  

GLUMICU VEČERI                                PETKOVIĆ                                  
                                                       PREDSTAVA ''ČETIRI SESTRE''                                                                                        
 

 

 

 

 

 

 

 

 

 

 

 

 

 

 

 

 

 

 

 

 

Razgovaramo sa Milicom Petković koja je jedna od glumica u predstavi „Četiri sestre“ u 

režiji Aleksandra Pejakovića. Recite nam nešto o sebi, a pošto ste proglašeni i glumicom 

večeri, podIjelite sa nama i neke svoje impresije povodom toga. 

Dolazim iz Mrkonjić Grada, studiram Elektrotehnički fakultet u Banjoj Luci. Glumom se bavim 

amaterski i to zaista volim iz srca, a eto i ove nagrade pokazuju da to ljudi prepoznaju, mada se 

ovdje radi o nekim nijansama koje su odlučivale. Mi smo jedan dobar tim, podržavamo jedni 

druge i prosto su te, i pojedinačne nagrade, zaista rezultat timskog rada. Meni lično je najveća 

nagrada ta što kroz pozorište stvaram divna prijateljstva. Posebno se zahvaljujem divnoj 

bugojanskoj publici koja nas je zdušno podržavala tokom igranja večerašnje predstave.  

Šta je Milicu privuklo u pozorište? 

To biste trebali pitati Milicu od prije dvadeset godina. Ljubav prema glumi je tu od djetinjstva. 

Sjećam se da sam na tv gledala neku seriju i tu se meni nešto svidjelo, što ni sama nisam znala 

da opišem. Uglavnom sam mami rekla da želim da budem kao ti ljudi na televiziji. Kasnije sam 

postala član dramske sekcije u osnovnoj školi i tada je, zapravo, krenula ta ljubav prema glumi 

i pozorištu. Volim tu slobodu, prijateljstva koja se stvaraju, volim ta nova iskustva i to je ono 

što me privlači i što me čini srećnom da sam dio svega toga. 

 

Večeras smo gledali jednu vrlo kompleksnu i za glumce zahtjevnu predstavu. Aleksandar 

Pejaković ima tu svoju specifičnu pozorišnu estetiku. Kako je tekao sam proces stvaranja 

predstave iz tvog glumačkog ugla? 

Na Acu se treba naviknuti, upoznati ga i onda je, zapravo, lako raditi sa njim. Možda na prvu 

izgleda da nije tako, ali zaista jeste tako. Mi smo tu u pozorištu od 2022., godine i već znamo 

kako ko razmišlja. Naravno da na sceni, u samom procesu rada, bude situacija koje mi, kao 

mladi ljudi, nekada i ne razumijemo, ali je to onda Aco koji ima viziju i koji zna šta radi i kome 

mi vjerujemo. Naravno, to povjerenje dolazi iz prethodnih iskustava jer, kada smo god imali 

povjerenje u njegove ideje i zamisli, to se pokazalo dobrim. Mada, moram istaći, da Aco itekako 

prihvata i neke naše ideje i sugestije tokom procesa stvaranja predstave. 

 

Kakvi su tvoji planovi za budućnost? 

Plan je da završim fakultet, a što se tiče pozorišne glume, to je nešto što volim iz srca i ona će 

uvijek biti dio mog života. 

 

 

 

 

 

 

 



  53. TEATARSKI FESTIVAL BIH 
FEDRA 

2025. 

20 
 

 

FEDSIKON 

 

 

 

 

 

 

 

 

 

 

 

 

 

 
Ime i prezime: Natalija Medojević 

 

Mjesto iz kojeg dolazite: Banja Luka 

 

 

 

Da možete birati bilo koje vrijeme u 

kojem biste živjeli – prošlost, sadašnjost 

ili budućnost – šta biste izabrali i zašto? 

Vrijeme je subjektivna stvar. Svakako da 

živimo u budućnosti, tako da bih izabrala 

prošlost, da vidim kako bih se snašla u 

različitim epohama. 

 

Koliko godina ste u teatru i sjećate li se 

prve uloge? 

Spletom životnih okolnosti, čitav život sam 

u teatru.  Sjećam se da sam u vrtiću igrala 

plavi cvjetić, tako da ću to izabrati za prvu 

ulogu. 

 

 

 

 

 

 

 

 

Kada biste emociju mogli glumiti do 

savršenstva, koju biste izabrali i zašto? 

Vjerovatno ciničnost. Kroz život često sam 

teške životne stvari doživljavala vrlo olako, 

te sam razvila na neki način taj vid humora 

da iz ružnih stvari izvučem komediju. 

 

Da li je improvizacija talenat, vještina ili 

nužda i koliko je zapravo koristite? 

Improvizacija je po meni vještina, u smislu 

da se nadograđuje kroz rad i učenje 

glumačke tehnike, a talenat je iskoristi sve 

svoje znanje i dosjetke u istoj. 

 

Šta biste poručili sebi na početku 

pozorišnog puta?                                                             

Budi mudra, promisli o odnosima među 

ljudima, budi čistog srca i velikodušna. 

SA PREDSTAVE                                     DP EKO ART 

''UHO''                               

VEČERAS                                             TAKMIČARSKI  

Pozorišna dvorana                                                                                                       PROGRAM 

20,30 sati 

  

 

 

Amatersko pozorište ‘‘Daske’’ 

SMRT GOSPODINA GOLUŽE 

(Autor teksta: Branimir Šćepanović) 
 

Režija: Ognjen Todorović 
 

Igraju: 

Dragan Golubović – Goluža  

Bojana Radić – gospođa Anka  

Kristina Golubović – služavka Milena  

Žarko Aničić – Simeon  

Emilija Petković – Jaga  

Nikola Radivojša – Ibro  

Barbara Grahovac – Ruža  

Dunja Vujatović – Umetnica  

Marko Knežević – Lale  

Dario Balaban – Gradonačelnik  

Maja Topić - Pevačica 

 

Adaptacija: Ognjen Todorović 

Scenografija i rasvjeta: Vladimir Sajić 

                                                                                                                    RIJEČ REŽISERA 

 

U varošicu ogrezlu u ralje intriga, zavisti i dokolice nespretno se zaustavlja gospodin Goluža. 

Prisiljen da na neko vrijeme odgodi svoj put na more, on odsjeda u varoškom hotelu i zbog 

svog izgleda i ponašanja izaziva radoznalost mještana. Nesmotrena laž koju nehajno izjavljuje 

iz temelja mijenja njegov život - on se zapliće u plemensku surovost malograđanske sredine i 

počinje sve dublje da tone u spletke pokvarene mase. Nakon što doživi veliku ljubav, gubi svaki 

kontakt sa stvarnošću, te prestaje da se opire čak i sebi samom. 

2.DAN  

FESTIVALA 

2.DAN  

FESTIVALA 

OBAZIRANJA 

 

FEDRO: Jeste vi žene, da te Bog sačuva. 

FEDRINICA: Šta ti je ranom zorom, pij tu kahvu. 

FEDRO: Čuj šta mi je. Ona ženetina ima kuma za ljubavnika. 

FEDRINICA: A njen čovjek nema, ha? 

FEDRO: Ima i on, ali on je drugo. 

FEDRINICA: Što je drugo, zdravlja ti? 

FEDRO: On ima ljubavnicu nepoznatog porijekla, hoću reći, nije mu kuma. 

FEDRINICA: Kakve to veze ima, kurvaluk je kurvaluk. Ha osoba bila poznata, ha 

nepoznata. 

FEDRO: Nije to ni nalik, nemoj mene pravit budalom. 

FEDRINICA: Kako nije nalik, obrazloži tu naprasno izrečenu i neutemeljenu tvrdnju. 

FEDRO: Nikom ja ništa neću i ne želim objašnjavat, sve si vidjela i sama. Stid me obuzeo. 

FEDRINICA: Tebe stid obuzeo zbog žena, a nije zbog muškadije one kurvarske. 

FEDRO: Tražim hitno zaustavljanje i prekid ove rasprave koja nas može odvesti u vrlo 

nezgodnu situaciju. 

FEDRINICA: Kakvu nezgodnu situaciju? 

FEDRO: Pa, situaciju u kojoj je moguće da jedno od nas, a zna se ko je jači, primijeni silu 

nad onim drugim, nejačim. 

FEDRINICA: Bože dragi, šta napriča ničim izazvan. 

FEDRO: Kakve ste vi žene, vidjela si i sinoć kad se one sestretine svađaju. 

FEDRINICA: Svađaju, ali se vole. 

FEDRO: Nije tačno, ne vole se, reže jedna na drugu. 

FEDRINICA: E baš se vole. 

FEDRO: Nemoj da te pošaljem da doneseš desetak onih šćapova što se prutovi zovu, k'o i 

ona sestra što ubi hljeb u onoj drugoj. 

FEDRINICA: (zamišljeno) Baš je namlati krvnički, ali ne bih ja njemu priznala da je u pravu 

kad bi me ovdje odmah tramvaj zgazio. 

